འབྲུག་གི་སྤྱི་ཚོགས་དང་པའི་ཚོགས་ཐེངས་གཉིས༌པའི་ནང་

གསུང་གྲོས་བྱུང་ཐོའི་གྲོས་ཆོད་བཅུད་སྡུད།

(ཚོགས་ཞུགས་ཉིནམ་བཞི་པ)

གནམ་ལོ་ས་ཕོ་བྱི་ལོ་ཟླ་ ༡༡ ཚེས་ ༢ ལུའམ་སྤྱི་ལོ་ ༢༠༠༨ ཟླ་ ༡༢ ཚེས་ ༢༩ ལུ།

ཆུ་ཚོད་ ༠༩.༣༥ ལུ།
མིག་དམར།
ཉ-
ལྷོ་ཨེ་ཤི་ཡ་ལུང་ཕྱོགས་མཐུན་འབྲེལ་ཚོགས་པའི་ གོང་འཕེལ་མ་དངུལ་གྱི་བཀའ་ཁྲིམས།

རྒྱལ་ཡོངས་ཚོགས་འདུ་གིས་ ལྷོ་ཨེ་ཤི་ཡ་ལུང་ཕྱོགས་མཐུན་འབྲེལ་ཚོགས་པའི་ གོང་འཕེལ་མ་དངུལ་གྱི་བཀའ་ཁྲིམས་ཆ་འཇོག་གི་གསུང་གྲོས་དེ་ དངུལ་རྩིས་བློན་པོ་གིས་ བཀའ་ཁྲིམས་དེ་གི་རྒྱབ་ཁུངས་དང་ དགོས་དོན་ བཅས་བཅུད་བསྡུས་ཞུ་བའི་ཐོག་ འགོ་བཙུགས་གནང་ཡི།
དེ་ཡང་ དངུལ་རྩིས་བློན་པོ་གིས་ ལྷོ་ཨེ་ཤི་ཡ་ལུང་ཕྱོགས་མཐུན་འབྲེལ་ཚོགས་པའི་བཀའ་ཁྲིམས་དེ་གི་ དམིགས་དོན་གྲུབ་ཐོག་ལས་ ལུང་ཕྱོགས་ཀྱི་མི་སེར་ཚུ་གི་ ཕན་བདེ་ཡར་འཕེལ་གྱི་དགོས་པ་དང་ གཅིག་སྒྲིལ་རང་འགོ་རང་འདྲོངས་གོང་འཕེལ་དང་བཙན་འཐབ་ཀྱི་དོན་ལུ་ དཔལ་འབྱོར་དང་ མི་སྡེ་ ཁྱད་རིག་ ལུང་ཕྱོགས་ཀྱི་དཔལ་འབྱོར་མཉམ་འབྲེལ་དང་ འབྲེལ་མཐུན་དམ་ཟབ་འབད་དགོཔ་ ལུང་ཕྱོགས་དང་ ནང་གསེས་ལུང་ཕྱོགས་ཀྱི་ལས་རིམ་དང་ ལས་འགུལ་ཚུ་ ལག་ལེན་འཐབ་ནིའི་ལྷན་ཐབས་ མ་དངུལ་ཟད་འགྲོའི་ཐབས་ལམ་ བརྟན་ཏོག་ཏོ་དང་ ལྡང་ཚད་ཡོདཔ་ མངོན་དཔག་འབད་ཚུགསཔ་ཅིག་ གཞི་བཙུགས་འབད་དགོཔ་ཡོད་པའི་ ཡིད་ཆེས་ཐོག་ལས་ འཐུས་མི་རྒྱལ་ཁབ་ཚུ་གིས་ ལྷོ་ཨེ་ཤི་ཡ་ ལུང་ཕྱོགས་མཐུན་འབྲེལ་ཚོགས་པའི་ གོང་འཕེལ་མ་དངུལ་གྱི་བཀའ་ཁྲིམས་ རྩ་ཚན་ ༡ པ་ལས་༡༣ ཚུན་གྱི་བཅུད་དོན་ཚུ་ གེ་ར་ཧིང་སངས་ས་སྦེ་ གསལ་བཤད་ཕུལ་ཡི། 

དེ་ལུ་ རྒྱལ་ཡོངས་ཚོགས་འདུ་གིས་ གྲོས་བསྡུར་གནངམ་ད་ འཐུས་མི་ཚུ་གིས་ བཀའ་ཁྲིམས་དེ་གི་དགོངས་དོན་ལུ་ འགྱུར་བ་གང་ཡང་མེད་པའི་ངོས་ལེན་དང་བཅས་ ཆ་འཇོག་གནང་ནི་གི་རྒྱབ་སྐྱོར་ཞུཝ་དང་གཅིག་ཁར་ ང་བཅས་རའི་དྲིན་ཅན་གྱི་ཕམ་ མི་དབང་འབྲུག་རྒྱལ་བཞི་པ་མཆོག་གི་ ཐུགས་ཀྱི་དགོངས་བཞེད་དེ་ལུ་ ལྷོ་ཨེ་ཤི་ཡ་ལུང་ཕྱོགས་མཐུན་འབྲེལ་ཚོགས་པའི་ འཐུས་མི་རྒྱལ་ཁབ་ཚུ་གིས་ ཡིད་ཆེས་ཀྱི་ཐོག་ལས་ གོང་འཕེལ་མ་དངུལ་གྱི་ཡིག་ཚང་ལྟེ་བ་དེ་ འབྲུག་རྒྱལ་ཁབ་ནང་ གཞི་བཙུག་མཛད་ནི་གི་རྒྱབ་སྐྱོར་ཕུལ་མི་དེ་ལུ་ ཚོགས་དམངས་ཀྱིས་ ངལ་རང་དང་བཅས་པའི་ བཀྲིན་དགའ་ཚོར་ཕུལཝ་དང་གཅིག་ཁར་ མི་དབང་འབྲུག་རྒྱལ་བཞི་པའི་དགོངས་བཞེད་དང་བསྟུན་ འབྲུག་གི་བློན་ཆེན་གྱིས་ འདི་བཟུམ་གྱི་ཐབས་ཤེས་སྟོན་གནང་མི་དེ་ལུ་ ཚོགས་དམངས་ཀྱིས་ ཡིད་ཆེས་དང་བཅས་པའི་ དགའ་ཚོར་ཡོད་ལུགས་ཞུཝ་མ་ཚད་ གོང་འཕེལ་མ་དངུལ་གྱི་ བཀའ་ཁྲིམས་ ཟེར་བའི་ཚིག་དོན་དེ་གུར་ གྲོས་བསྡུར་ཡུན་རིང་གནང་པའི་མཐར་ ཚོགས་དམངས་མོས་མཐུན་གྱིས་ གྲོས་ཆོད་དང་བསྟུན་ རྒྱལ་ཡོངས་ཚོགས་འདུ་གིས་ བཀའ་ཁྲིམས་ ཟེར་རང་འཇགས་བཞག་ནི་དང་བཅས་ ལྷོ་ཨེ་ཤི་ཡ་ལུང་ཕྱོགས་མཐུན་འབྲེལ་ཚོགས་པའི་ གོང་འཕེལ་མ་དངུལ་གྱི་བཀའ་ཁྲིམས་འདི་ ས་ཕོ་བྱི་ལོ་ཟླ་ ༡༡ པའི་ཚེས་ ༣ ལུའམ་ སྤྱི་ལོ་ ༢༠༠༨ ཟླ་ ༡༢ པའི་ཚེས་ ༣༠ ལུ་ ཆ་འཇོག་གནང་གྲུབ། 

ཏ-
ཨཕ་ག་ནིསི་ཏཱན་མི་སེར་རྒྱལ་ཁབ་ ལྷོ་ཨེ་ཤི་ཡའིབཀག་ཆ་མེད་པའི་ཚོང་འབྲེལ་ནང་ འཛུལ་ཞུགས་ཀྱི་ཆིངས་ཡིག་གི་གྲོས་མཐུན།

རྒྱལ་ཡོངས་ཚོགས་འདུ་གིས་ ཨཕ་ག་ནིསི་ཏཱན་མི་སེར་རྒྱལ་ཁབ་ ལྷོ་ཨེ་ཤི་ཡའི་ བཀག་ཆ་མེད་པའི་ཚོང་འབྲེལ་ནང་ འཛུལ་ཞུགས་ཀྱི་ཆིངས་ཡིག་གི་གསུང་གྲོས་དེ་ ཕྱི་འབྲེལ་བློན་པོ་གིས་ རྒྱབ་ཁུངས་དང་དགོས་དོན་བཅས་བཅུད་བསྡུས་ཐོག་འགོ་བཙུགས་གནང་ཡི།
ཨཕ་ག་ནིསི་ཏཱན་མི་སེར་རྒྱལ་ཁབ་འདི་  སྤྱི་ཟླ་ ༤ པའི་ཚེས་ ༣ ལུ་ རྒྱ་གར་གྱི་རྒྱལ་ས་ནིའུ་ལྡི་ལི་ལུ་སྦེ་ སཱག་གི་ཞལ་འཛོམས་ཐེངས་ ༡༤ པ་ཚོགས་པའི་སྐབས་ལུ་ ལྷོ་ཨེ་ཤི་ཡ་ལུང་ཕྱོགས་མཉམ་འབྲེལ་ཚོགས་པའི་ འཐུས་མིའི་གྲལ་ཁར་ འཐུས་མི་བརྒྱད་པ་སྦེ་ འཛུལ་ཞུགས་འབད་ཡོད་མི་དང་ ཨཕ་ག་ནིསི་ཏཱན་མི་སེར་རྒྱལ་ཁབ་ཀྱིས་ སཱག་གི་བཀའ་ཁྲིམས་ཀྱི་དགོངས་དོན་དང་ སཱག་གི་ཁྲིམས་མཐུན་ཡིག་ཆ་ཆ་མཉམ་ སཱག་གི་གསལ་བསྒྲགས་ཆ་མཉམ་ དེ་ལས་ སཱག་གི་ཆིངས་ཡིག་དང་གྲོས་ཆོད་ཆ་མཉམ་ལུ་གནས་ནི་དང་ ཆ་འཇོག་གི་ཁས་ལེན་འབད་ཡོད་ལུགས་ཚུ་ ཁ་གསལ་སྦེ་ཞུ་བའི་ཁར་ ལྷོ་ཨེ་ཤི་ཡའི་བཀག་ཆ་མེད་པའི་ཚོང་འབྲེལ་(སཕ་ཊ)གྱི་ཆིངས་ཡིག་ རྩ་ཚན་ ༢༤ པ་ལྟར་ མོས་མཐུན་ཐོག་ལས་ འཕྲི་སྣོན་འབད་དགོ་མི་དང་འཁྲིལ་ཏེ་ ཁས་ལེན་གྲུབ་ཡོད་མི་གི་དོན་ཚན་ དང་པ་ལས་བརྒྱད་པ་ཚུན་གྱི་བཅུད་བསྡུས་ཚུ་ ག་ར་ཁ་གསལ་སྦེ་སྙན་ཞུ་ཕུལ་ཡི།

དེ་ལུ་ རྒྱལ་ཡོངས་ཚོགས་འདུ་གིས་ ཆ་འཇོག་གི་གྲོས་བསྡུར་གནངམ་ད་ ཆེད་བསྟོད་ཅན་གྱི་འཐུས་མི་ཚུ་གིས་  ཨཕ་ག་ནིསི་ཏཱན་མི་སེར་རྒྱལ་ཁབ་འདི་ཡང་ ལྷོ་ཨེ་ཤི་ཡའི་བཀག་ཆ་མེད་པའི་ཚོང་འབྲེལ་ནང་ འཛུལ་ཞུགས་འབད་མི་དེ་ལུ་ བྱོན་ལེགས་ཀྱི་བསུ་བ་དང་བཅས་ ཆིངས་ཡིག་དང་འབྲེལ་བའི་བྱ་སྒོའི་ལམ་ལུགས་ཚུ་ ལེགས་ཤོམ་སྦེ་བཟོ་དགོ་པའི་དྲན་གསོ་ཞུཝ་མ་གཏོགས་ ཆིངས་ཡིག་འདི་ ཆ་འཇོག་གནང་དགོ་པའི་ ངོས་ལེན་རྒྱབ་སྐྱོར་ཞུ་མི་དེ་ལུ་ ཕྱི་འབྲེལ་བློན་པོ་གིས་ ཆ་འཇོག་གནང་དགོ་པའི་གྲོས་དོན་ཕུལ་ཡོདཔ་བཞིན་དུ་ རྒྱལ་ཡོངས་ཚོགས་འདུ་གིས་ འཐུས་དམངས་ ཕྱག་ཡར་སེང་ཐོག་ལས་ མང་མོས་དང་བསྟུན་ ཨཕ་ག་ནིསི་ཏཱན་མི་སེར་རྒྱལ་ཁབ་འདི་ ལྷོ་ཨེ་ཤི་ཡའི་ བཀག་ཆ་མེད་པའི་ཚོང་འབྲེལ་ནང་ འཛུལ་ཞུགས་ཀྱི་ཆིངས་ཡིག་འདི་ ས་ཕོ་བྱི་ལོ་ཟླ་ ༡༡ པའི་ཚེས་ ༣ ལུའམ་ སྤྱི་ལོ་ ༢༠༠༨ ཟླ་ ༡༢ པའི་ཚེས་ ༣༠ ལུ་ ཆ་འཇོག་གནང་གྲུབ། 

ཐ-
ནང་འཁོད་ཚོགས་ཆུང་གཞི་བཙུགས།

རྒྱལ་ཡོངས་ཚོཊ་འདུ་གིས་ ནང་འཁོད་ཚོགས་ཆུང་གཞི་བཙུག་གི་་གྲོས་འཆར་གུར་ གསུང་གྲོས་གནངམ་ད་ སྐྱེངས་མཁར་ཝེ་རེང་ལ་འདེམས་ཁོངས་ཀྱི་ ཆེད་བསྟོད་ཅན་གྱི་འཐུས་མི་གིས་ ནང་འཁོད་ཚོགས་ཆུང་གཞི་བཙུག་འབད་དགོ་པའི་རྒྱབ་ཁུངས་ཞུ་ཡི། 

དེ་ཡང་ སྔར་ལས་གཞི་བཙུགས་འབད་དེ་ཡོད་པའི་ཚོགས་ཆུང་གཞན་ཚུ་དང་ མ་འདྲ་བའི་ནང་འཁོད་ཚོགས་ཆུང་ཅིག་གཞི་བཙུགས་འབད་དགོ་མི་འདི་ ལྷན་ཁག་དང་འབྲེལ་བའི་གནད་དོན་ཚུ་ནང་ ཕྱག་ལཱ་མཛད་ནི་མེན་པར་ ཚོཊ་འདུའི་ཆེད་བསྟོད་ཅན་གྱི་འཐུས་མི་ ཕན་ཚུན་གྱི་བར་ན་ ད་ཚུན་བྱུང་ཡོད་པའི་བདག་སྐྱོང་དང་འབྲེལ་བའི་ དཀའ་ངལ་ཚུ་སེལ་ནི་དང་ ད་ལས་ཕར་ ཆེད་བསྟོད་ཅན་གྱི་འཐུས་མི་ཚུ་དང་ ལྷན་ཁག་གི་དྲུང་ཆེན་ཡིག་ཚང་གི་བདག་སྐྱོང་དང་འབྲེལ་བའི་གནད་དོན་ཚུ་ནང་ དཀའ་ངལ་མི་འབྱུང་ནིའི་དོན་ལུ་ ནང་འཁོད་ཚོགས་ཆུང་གཞི་བཙུག་འབད་དགོཔ་གལ་ཆེ་བའི་ཞུ་བ་དང་། ཚོགས་ཆུང་གི་འཐུས་མི་ཚུ་ཡང་ ལུང་ཕྱོགས་སོ་སོ་གི་འདེམས་ངོ་ཡོད་པའི་ འཐུས་མི་བསྐོ་བཞག་འབད་དེ་ ཚོགས་ཆུང་གཞི་བཙུག་འབད་དགོ་པའི་ཞུ་བ་ཕུལ་མི་དེ་ལུ་ བློན་ཆེན་གྱི་གཙོས་པའི་འཐུས་མི་ཚུ་གིས་ འོས་འབབ་ལྡན་པའི་གནད་དོན་འདི་ལུ་ རྒྱབ་སྐྱོར་ཕུལ་ཡི། 

ཚོགས་ཆུང་གི་འཐུས་མི་གྲངས་ཚད་ ༩ དགོཔ་སྦེ་ཞུ་བ་ཕུལ་བའི་ཁར་ འཐུས་མི་དྲུང་ཆེན་དེ་ཡང་ ཚོགས་ཆུང་གི་འཐུས་མིའི་གྲལ་ལས་བསྐོས་ནི་དང་ འཐུས་མི་ལ་ལོ་གིས་ འཐུས་མི་གྲངས་ཚད་དེ་ ༧ དང་ ༨ སྦེ་བཞག་རུང་ མ་བཏུབ་མེད་པའི་གྲོས་འཆར་ཕུལ་ཡི། 

དེ་ལུ་ ཚོགས་དཔོན་གྱིས་ འཐུས་མིའི་གྲངས་ཚད་དེ་ འོས་འབབ་གང་ཡོད་གཟིགས་དགོཔ་དང་ ཚོགས་ཆུང་གི་འགན་ཚད་(TOR) ཅིག་ཡང་བཟོ་དགོཔ་གལ་ཆེ་བའི་དྲན་གསོ་མཛད་ཅི། 

དེ་མ་ཚད་ ཚོགས་ཆུང་གི་འཐུས་མིའི་གྲངས་ཚད་དང་ ཚོགས་ཆུང་གི་འགན་ཚད་ཅིག་བཟོ་ཞིནམ་ལས་ སྙན་ཞུ་ཕུལ་དགོ་པའི་བཀའ་རྒྱ་གནང་མི་དང་འཁྲིལ་ ཚོགས་དམངས་ལུ་སྙན་ཞུ་ཕུལཝ་ད་ གཤམ་འཁོད་འཐུས་མི་ ༩ འི་གྲལ་ཁར་ ཨམ་སྲུའི་འཐུས་མི་གཅིག་ཡང་ བཙུག་དགོཔ་སྦེ་ཞུཝ་བཞིན་དུ་ ཁྲིམས་ཤིང་དང་རྐང་པར་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་ ཆོས་སྐྱིད་དབང་མོ་བསྐོས་ཅི། 

དེ་ལུ་ རྒྱལ་ཡོངས་ཚོགས་འདུ་གིས་ ཚོགས་ཆུང་གི་འགན་ཚད་བཟོ་ཡོད་མི་འདི་ནང་ ཆ་འཇོག་གནང་བའི་ཚེས་གྲངས་ལས་ ཟེར་བའི་ཚིག་དོན་འདི་ ཚོགས་ཁང་ལས་ ཆ་འཇོག་གནང་བའི་ཚེས་གྲངས་ལས་ཟེར་ བསྒྱུར་བཅོས་དང་བཅས། ས་ཕོ་བྱི་ལོ་ཟླ་ ༡༡ པའི་ཚེས་ ༣ ལུའམ་སྤྱི་ལོ་ ༢༠༠༨ ཟླ་ ༡༢ པའི་ཚེས་ ༣༠ ལུ་ གཤམ་གསལ་ནང་འཁོད་ཚོགས་ཆུང་གི་འཐུས་མིའི་མིང་ཐོ་དང་སྦྲགས་ ཚོགས་ཆུང་གཞི་བཙུགས་གནང་གྲུབ། 

ནང་འཁོད་ཚོགས་ཆུང་གི་འཐུས་མི།

༡.
ཆེད་བསྟོད་ཅན་གྱི་འཐུས་མི་ ཀརྨ་རང་གྲོལ་ 

ཁྲི་འཛིན།

༢.
ཆེད་བསྟོད་ཅན་གྱི་འཐུས་མི་ དམ་ཆོས་རྡོ་རྗེ་

ཁྲི་འཛིན་འོག་མ།

༣.
ཆེད་བསྟོད་ཅན་གྱི་འཐུས་མི་ ཨྱོན་བསྟན་འཛིན་

འཐུས་མི།
༤.
ཆེད་བསྟོད་ཅན་གྱི་འཐུས་མི་ བསོད་ནམས་དཔལ་འབྱོར་
འཐུས་མི།
༥.
ཆེད་བསྟོད་ཅན་གྱི་འཐུས་མི་ ཧེ་མཱན་གུ་རུང་

འཐུས་མི།
༦.
ཆེད་བསྟོད་ཅན་གྱི་འཐུས་མི་ ཨྱོན་ཚེ་རིང་

འཐུས་མི།
༧.
ཆེད་བསྟོད་ཅན་གྱི་འཐུས་མི་ རིན་ཆེན་རྡོ་རྗེ་

འཐུས་མི།
༨.
ཆེད་བསྟོད་ཅན་གྱི་འཐུས་མི་ ཨྱོན་རྡོ་རྗེ་

འཐུས་མི།
༩.
ཆེད་བསྟོད་ཅན་གྱི་འཐུས་མི་ ཆོས་སྐྱིད་དབང་མོ་

འཐུས་མི།
༡༠.
ཆེད་བསྟོད་ཅན་གྱི་འཐུས་མི་ དངོས་གྲུབ་བཟང་པོ་

དྲུང་ཆེན།

